






GA			GA
[bookmark: _GoBack]2018/0258 (COD)
TEACHTAIREACHT ÓN gCOIMISIÚN 
CHUIG PARLAIMINT NA hEORPA

de bhun Airteagal 294(6) den Chonradh ar Fheidhmiú an Aontais Eorpaigh

maidir leis an
seasamh ón gComhairle maidir le Rialachán a ghlacadh lena mbunaítear an Ionstraim le haghaidh tacaíocht airgeadais do threalamh rialúcháin custaim  

1.	Cúlra
	An dáta a tíolacadh an togra chuig Parlaimint na hEorpa agus chuig an gComhairle 
(doiciméad COM(2018) 474 final – 2018/0258 COD):
	an 12 Meitheamh 2018

	Dáta na tuairime ó Choiste Eacnamaíoch agus Sóisialta na hEorpa:
	an 17 Deireadh Fómhair 2018

	Dáta an tseasaimh ó Pharlaimint na hEorpa, an chéad léamh:
	an 15 Eanáir 2019

	An dáta a tíolacadh an togra leasaithe:
	Ní bhaineann le hábhar

	An dáta a glacadh an seasamh ón gComhairle:
	an 27 Bealtaine 2021


2.	Cuspóir an togra ón gCoimisiún
An 2 Bealtaine 2018, ghlac an Coimisiún togra chun Ciste nua um Bainistiú Comhtháite Teorainneacha (CBCT) a bhunú i gcomhthéacs an Chreata Airgeadais Ilbhliantúil (CAI) le haghaidh na tréimhse 2021-2027. 
Rannchuideoidh an Ciste um Bainistiú Comhtháite Teorainneacha le tuilleadh forbartha a dhéanamh ar an gcomhbheartas víosaí agus leis an mbainistiú comhtháite ar theorainneacha seachtracha a dhéanfaidh na Ballstáit, chun cuidiú le himirce neamhrialta a chomhrac, chun trádáil agus taisteal dlisteanach a éascú, agus chun feidhmíocht an aontais custaim a fheabhsú chomh maith.
Sa mhéid sin, is éard a bheidh sa Chiste um Bainistiú Comhtháite Teorainneacha ionstraim le haghaidh tacaíocht airgeadais do bhainistiú teorainneacha agus do víosaí, agus ionstraim le haghaidh tacaíocht airgeadais do threalamh rialúcháin custaim.
Baineann an Teachtaireacht seo leis an ionstraim um Threalamh Rialúcháin Custaim, ionstraim arb é is aidhm ghinearálta di tacú leis an aontas custaim agus le húdaráis chustaim chun leasanna airgeadais agus eacnamaíocha an Aontais agus a Bhallstát a chosaint, chun slándáil agus sábháilteacht a áirithiú laistigh den Aontas agus chun é a chosaint ar thrádáil neamhdhleathach, agus gníomhaíocht ghnó dhlisteanach á héascú san am céanna. Is é an cuspóir ar leith atá leis an Ionstraim rannchuidiú le leibhéil leordhóthanacha choibhéiseacha torthaí ó rialuithe custaim trí threalamh rialúcháin custaim atá ábhartha, úrscothach agus iontaofa a cheannach go trédhearcach, a chothabháil agus a uasghrádú, trealamh ar cheart é a bheith slán, sábháilte, agus neamhdhíobhálach don chomhshaol freisin.
Cumhdófar leis an ionstraim freisin trealamh a úsáidfear chun críocha rialaithe sa bhreis ar rialuithe custaim fad agus go leanann rialuithe custaim de bheith ina phríomhchuspóir leis an trealamh sin a úsáid.
Dearadh an clár chun aghaidh a thabhairt ar mhíchothromaíochtaí atá ann cheana maidir le trealamh rialúcháin custaim leordhóthanach nua-aimseartha a bheith infhaighte sna Ballstáit, agus sainiúlachtaí na bpointí trasnaithe teorann éagsúla á gcur san áireamh, go háirithe a suíomh geografach, a méid, saintréithe an tráchta dá dtagann tríothu, na hanailísí riosca a dhéantar orthu, agus na bagairtí is féidir a bheith ann dóibh.
Is é atá sa chlár sin freagra ar na hiarrataí ó na Ballstáit ar réiteach struchtúrtha lena ndéanfaí trealamh teicniúil leordhóthanach agus éifeachtach a chur ar fáil do riaracháin náisiúnta chustaim chun rialú a dhéanamh ar earraí a thagann isteach san Aontas agus a fhágann é.
Tá sé ríthábhachtach an trealamh sin a bheith ar fáil ag na teorainneacha seachtracha agus ag saotharlanna custaim lena éascú don aontas custaim aghaidh a thabhairt ar dhúshláin atá ann cheana agus ar dhúshláin nua atá ag teacht chun cinn.
Leis an ionstraim um Threalamh Rialúcháin Custaim, tacaítear le nuachóiriú an trealaimh rialúcháin custaim ar leibhéal an Aontais, agus is ionstraim í lena ndírítear spriocanna beartais ar aontas custaim níos láidre agus a bhfuil acmhainní níos fearr aige, ar bhreisluach AE feabhsaithe, agus ar nuálaíocht agus inbhuanaitheacht fheabhsaithe ghníomhaíocht an Aontais.
3.	Tráchtanna maidir leis an seasamh ón gComhairle
Leis an seasamh ón gComhairle arna ghlacadh ar an gcéad léamh, léirítear go hiomlán an comhaontú ar thángthas air ag na cruinnithe tríthaobhacha.  
Is iad seo a leanas príomhphointí an chomhaontaithe fhoriomláin:
1. Foclaíocht maidir le ‘torthaí coibhéiseacha rialuithe custaim’ a chur isteach in aithrisí áirithe (1, 2, 5, 6, 19, 26[footnoteRef:1]). [1: 	Tagraíonn uimhreacha na n‑aithrisí agus na n‑airteagal a luaitear do théacs comhaontaithe an dréacht-Rialacháin roimh an athbhreithniú dlítheangeolaíoch.] 

1. Aithris maidir leis an athrú aeráide agus an bhithéagsúlacht (aithris 10(a)) a chur isteach maille le haithris maidir le coinníollacht bhuiséadach (aithris 24).
1. Sonraíocht a dhéanamh gur cheart, i bprionsabal, níos mó ná bliain bhuiséadach amháin a chumhdach leis na cláir oibre, ach nár cheart níos mó ná trí bliana a chumhdach (aithris 17).
1. Sonraí maidir le comhroinnt an trealaimh arna mhaoiniú faoin Ionstraim idir na húdaráis chustaim agus údaráis teorann eile a chur isteach i meastóireachtaí eatramhacha agus i meastóireachtaí deiridh an Choimisiúin, sa mhéid go bhfuil an fhaisnéis ábhartha curtha ar fáil ag na Ballstáit don Choimisiún. Maidir le tuarascálacha bliantúla ar dhul chun cinn atá le hullmhú ag an gCoimisiún, tagairt dóibh sin a chur isteach i dteannta na meastóireachtaí eatramhacha agus na meastóireacht deiridh ar an ionstraim, mar chuid den chóras tuairiscithe feidhmíochta (Aithris 21).
1. Is idir an 1 Eanáir 2021 agus an 31 Nollaig 2027 a bheidh tréimhse na hionstraime (Airteagal 1(1)). An tréimhse chéanna a socraíodh le haghaidh an Chiste um Bainistiú Comhtháite Teorainneacha, Ciste a bhfuil an Ionstraim le haghaidh tacaíocht airgeadais do threalamh rialúcháin custaim ina cuid amháin de (Airteagal 1(2)).
1. Foirmliú comhréitigh a dhéanamh ar chuspóirí na hionstraime tríd an bhfoclaíocht seo a leanas a chur isteach ‘d’fhonn an aidhm fhadtéarmach maidir le cur i bhfeidhm comhchuibhithe rialuithe custaim ag na Ballstáit a bhaint amach’ (Airteagal 3(1)).
1. 	Soiléiriú a dhéanamh ar an gcuspóir sonrach atá leis an ionstraim maidir le rannchuidiú le torthaí leordhóthanacha coibhéiseacha ó rialuithe custaim, trí threalamh ábhartha úrscothach, slán, sábháilte agus neamhdhíobhálach don chomhshaol a cheannach go trédhearcach, a chothabháil agus a uasghrádú, maille le trealamh rialúcháin custaim iontaofa, trealamh lena dtacaítear le húdaráis chustaim agus iad ag gníomhú dóibh mar aon eintiteas chun leasanna an Aontais a chosaint (Airteagal 3(2)).
1. Is é EUR 1 006 407 000 i bpraghsanna reatha an t-imchlúdach airgeadais chun an ionstraim a chur chun feidhme (Airteagal 4(1)).
1. Sonraíocht a dhéanamh gur féidir le gníomhaíocht incháilithe tacú le trealamh nuálach teicneolaíocht braite a cheannach, a chothabháil agus a uasghrádú (Airteagal 6(1)).
1. Cur i bhfeidhm cúlghabhálach an chláir amhail ón 1 Eanáir 2021 (Airteagal 6(2)a).
1. Sonraíocht a dhéanamh gur cheart trealamh rialúcháin custaim arna mhaoiniú faoin Ionstraim seo a úsáid go príomha chun críoch rialúcháin custaim, ach gur féidir úsáid a bhaint as chun críoch breise freisin, lena n‑áirítear chun rialú a dhéanamh ar dhaoine chun tacú leis na húdaráis náisiúnta bainistithe teorainneacha agus le himscrúduithe. Níor cheart, áfach, an chomhroinnt a bheith córasach (Airteagal 6(4)).
1. An ceanglas ar an gCoimisiún a thabhairt isteach maidir le soláthar agus tástáil trealamh rialúcháin custaim ar bhonn comhpháirteach a spreagadh idir na Ballstáit (Airteagal 6(4)(a)).
1. Roinnt athruithe ar liosta na gcostas nár cheart a bheith incháilithe do chistiú faoin ionstraim, agus eisceachtaí gaolmhara (Airteagal 9(1)).
1. Na clár oibre a ghlacadh trí ghníomhartha cur chun feidhme ach roinnt gnéithe a leagadh síos sa Rialachán a chur leo. Tá formhór na ngnéithe sin sainordaitheach cheana féin de réir Rialachán (AE, Euratom) Uimh. 2018/1046 ó Pharlaimint na hEorpa agus ón gComhairle an 18 Iúil 2018 maidir leis na rialacha airgeadais is infheidhme maidir le buiséad ginearálta an Aontais (Airteagal 11(1)(a)).
1. Tá measúnú ag teastáil ar roinnt athruithe ar ghnéithe an trealaimh custaim, athruithe lena dtacófar le hullmhú na gclár oibre (go háirithe cur síos cuimsitheach ar an trealamh rialúcháin custaim atá ar fáil; liosta coiteann de threalamh rialúcháin custaim ba cheart a bheith ar fáil, trí thagairt a dhéanamh do chatagóir na bpointí trasnaithe teorann agus do mheastachán ar riachtanais airgeadais) (Airteagal 11(3)).
1. 	Atreisiú a dhéanamh ar na ceanglais tuairiscithe lena n‑áirítear an teachtaireacht bhliantúil chuig an gCoimisiún ina gcuirtear in iúl an fhaisnéis a bhaineann le costais is mó ná EUR 10 000, teachtaireacht a cuireadh i gcrích le liosta mionsonraithe den trealamh rialúcháin custaim arna mhaoiniú faoin Ionstraim agus de thorthaí úsáid an trealaimh, le taca an staidrimh ábhartha i gcás inarb iomchuí (Airteagal 12(4)).
1. Tuarascáil le dréachtú ag an gCoimisiún i leith tharmligean na cumhachta a tugadh don Choimisiún chun Iarscríbhinn 1 (maidir le liosta táscach an trealaimh) agus Iarscríbhinn 2 (maidir le táscairí) (Airteagal 14(2)) a leasú.
1. Teacht i bhfeidhm an Rialacháin ar lá a fhoilsithe in Iris Oifigiúil an Aontais Eorpaigh (Airteagal 18(1)).
1. Iarscríbhinn 1 maidir le liosta an trealaimh a chríochnú.
Tacaíonn an Coimisiún leis an gcomhaontú ar thángthas air ag na cruinnithe tríthaobhacha, ar comhaontú é lena réitítear an bealach chun an Ionstraim nua a ghlacadh go pras. Leis an ionstraim um Threalamh Rialúcháin Custaim, dhéanfaí atreisiú ar iarrachtaí agus ar inniúlachtaí na n‑údarás custaim agus iad ag gníomhú dóibh mar aon eintiteas amháin chun an margadh aonair a chosaint agus chun an t-aontas custaim a thabhairt go dtí an chéad leibhéal eile.
Ábhar imní fós don Choimisiún is ea aithris 22 inar chuir Parlaimint na hEorpa isteach an fhoclaíocht ‘go hiomlán trédhearcach’ maidir leis na comhairliúcháin iomchuí atá le tabhairt i gcrích ag an gCoimisiún le linn a chuid oibre ullmhúcháin chun Gníomhartha Tarmligthe a ghlacadh. Toisc go n‑imíonn sí an fhoclaíocht sin ó na clásail chaighdeánacha a comhaontaíodh idir na trí institiúid sa Chomhaontú Idirinstitiúideach maidir le Reachtóireacht Níos Fearr agus sa Chomhthuiscint a ghabhann leis, rinne an Coimisiún iarraidh í a scriosadh, iarraidh ar dhiúltaigh na comhreachtóirí di. Dá bhrí sin, tá ráiteas á thabhairt ag an gCoimisiún ar an ábhar sin a ghabhfaidh le glacadh críochnaitheach an Rialacháin, mar a leagtar amach i bpointe 5 thíos.
4.	Conclúid
Glacann an Coimisiún leis an seasamh ón gComhairle, lena léirítear go hiomlán torthaí na gcaibidlíochtaí idirinstitiúideacha.
5.	Iarscríbhinn: Ráiteas ón gCoimisiún
 ‘Is oth leis an gCoimisiún gur imigh an reachtóir in aithris 22 ón aithris chaighdeánach a comhaontaíodh sa Chomhaontú Idirinstitiúideach maidir le Reachtóireacht Níos Fearr. Cuireann an Coimisiún i bhfios go láidir go n‑áirithítear trédhearcacht iomlán cheana féin leis na prionsabail a comhaontaíodh sa Chomhthuiscint atá i gceangal leis an gComhaontú Idirinstitiúideach seo. Ullmhóidh an Coimisiún aon Ghníomh Tarmligthe faoin Rialachán seo i gcomhréir leis na prionsabail chomhaontaithe sin. Níor cheart fasach do chásanna eile a bheith mar thoradh ar an méid a chuirtear leis an aithris chaighdeánach.’

 AN COIMISIÚN   EORPACH   

An Bhruiséil, 28.5.2021    COM(2021) 256 final   2018/0258 (COD)     TEACHTAIREACHT ÓN gCOIMISIÚN    CHUIG PARLAIMINT NA hEORPA     de bhun Airteagal 294(6) den Chonradh ar Fheidhmiú an Aontais Eorpaigh     maidir leis an   seasamh ón gComhairle maidir le Rialachán a ghlacadh lena mbunaítear an Ionstraim  le haghaidh tacaíocht airgeadais do threalamh rialúcháin custaim      


